
GRETA THUNBERG
„Ég vil að þið bregðist við líkt og um húsbruna sé að ræða 

af því að það er það sem er að gerast; húsið brennur.“ 

Greta Thunberg er frá Svíþjóð. Hún berst fyrir umhverfinu og loftslaginu. Þegar 
Greta var 15 ára, árið 2018, ákvað hún að fara í verkfall í skólanum á föstudögum 
og mæta þess í stað að þinghúsinu í Stokkhólmi með mótmælaspjald til að mótmæla 
aðgerðaleysi stjórnvalda í loftslagsmálum. Greta krafðist þess að sænsk stjórnvöld 
sýndu ábyrgð í verki með því að gera miklu meira til að vernda jörðina okkar gegn 
mengun. Fljótlega fór annað ungt fólk að gera það sama og mæta fyrir utan þinghús 
víða um heim og mótmæla. Í framhaldinu hefur Greta verið í forystu í baráttunni 
um loftslagsmál. Hún hefur komið fram í fjölmiðlum, talað á ráðstefnum og tekið 
þátt í mótmælum víðs vegar um heim en þó aðeins ef hún getur ferðast án þess að 
menga umhverfið. Það er réttur okkar allra að búa í heilbrigðu umhverfi og það 
veit Greta. Þess vegna heldur hún áfram baráttu sinni í loftslagsmálum. 

SVÍÞJÓÐ

ROSA PARKS
„Ég vil að fólk minnist mín sem manneskju er þráði 

frelsi … svo að annað fólk fengi einnig frelsi.“

Rosa Parks var frá Bandaríkjunum. Hún fæddist árið 1913 og var 92 ára þegar 
hún lést árið 2005. Rosa var baráttukona fyrir jöfnum réttindum svarts fólks þar 
í landi og er þekkt sem „móðir frelsisbaráttunnar“. Á þeim tíma sem hún barðist 
ríktu strangar reglur víða í Bandaríkjunum um aðskilnað svartra og hvítra, t.d. í 
skólum, bíóhúsum og á veitingastöðum. Samkvæmt reglunum hafði svart fólk 
minni réttindi en hvítt fólk og líf svartra var aðskilið lífi hvítra í samfélaginu. Árið 
1955 var Rosa handtekin þar sem hún neitaði að láta hvítum manni eftir sæti 
sitt í strætó. Samkvæmt lögum átti svart fólk að sitja í ákveðnum sætum í strætó 
og standa upp fyrir hvítu fólki ef engin sæti voru laus. Í framhaldi af handtöku 
Rosu brutust út mótmæli til stuðnings henni og jöfnum réttindum svartra og hvítra 
og leiddu mótmælin til breytinga í þjóðfélaginu. Í dag eru allir einstaklingar, óháð 
litarafti, jafnir samkvæmt lögum í Bandaríkjunum en samt finnast þar fordómar 
og mismunun. Öll erum við fædd frjáls og jöfn. Þetta vissi Rosa, sem var mjög 
hugrökk að berjast fyrir réttindum svarts fólks.

BANDARÍKIN

HATARI
„Það er ekki hægt að halda svona [Eurovision]keppni sem á að 

snúast um sameiningu og frið meðal manna, sem er fallegt í 
sjálfu sér, en miðað við það sem gengur á í þessu landi er ekki 
hægt að líta framhjá því. Eins og við segjum þá viljum við að 
listin minni á stærra samhengið. Það gerðum við vonandi.“

Hatari er íslensk hljómsveit. Meðlimir hennar heita Einar, Klemens og Matthías. 
Hljómsveitin notar listina til að vekja athygli á ýmsum málefnum sem snerta 
réttlæti, jafnrétti og mannréttindi almennt. Hatari keppti fyrir Ísland í Eurovision 
árið 2019 í Ísrael og voru strákarnir óhræddir við að styðja málstað Palestínu. 
Árið 1948 var Palestínu skipt í tvennt að tillögu Sameinuðu þjóðanna til að gefa 
gyðingum landsvæði, sem nú heitir Ísrael, eftir ofsóknir og hörmungar seinni 
heimsstyrjaldarinnar í Evrópu. Ísrael hefur haldið áfram að taka land og reka fólk 
af landi sínu í Palestínu, sem er bannað samkvæmt alþjóðalögum. Hatari veit að 
landtaka er mannréttindabrot og eyðileggur líf margs fólks, þess vegna nota þeir 
listina til að vekja athygli á þessum mannréttindabrotum. 

ÍSLAND

NAJMO FYIASKO FINNBOGADÓTTIR 
„Það skiptir engu máli hvar þú ert kona, þú þarft að 

hugsa um konur um allan heim sem hafa engin réttindi. 
Við erum ekki frjálsar fyrr en við erum allar frjálsar.“ 

Najmo Fyiasko Finnbogadóttir er ung kona frá Sómalíu sem hefur upplifað meira 
en margir. Hún þurfti að sæta misþyrmingu á kynfærum sem lítil stúlka og var 
neydd í hjónaband aðeins 11 ára gömul. Þegar Najmo var 13 ára, árið 2011, flúði 
hún heimaland sitt til að komast út úr hjónabandinu og kom loks til Íslands þremur 
árum síðar eftir að hafa verið ein á ferð sinni frá Sómalíu. Najmo eignaðist heimili og 
fósturfjölskyldu hér á Íslandi, gekk í skóla og kynntist því hvernig stúlkur eru frjálsar 
og taka sínar eigin ákvarðanir. Síðustu ár hefur Najmo barist fyrir kvenréttindum 
með umræðu í formi myndbanda á samfélagsmiðlum sem hún beinir sérstaklega 
til kvenna í Sómalíu. Nú fylgjast meira en 75 þúsund manns með henni. Tryggja 
þarf börnum þá vernd og umönnun sem er þeim fyrir bestu. Það á að vernda börn 
gegn ofbeldi, vanrækslu og annarri misnotkun. Þetta veit Najmo, sem er hvergi 
nærri hætt að berjast fyrir jafnrétti og réttlæti stúlkna og kvenna svo þær þurfi ekki 
að upplifa það sama og hún.

SÓMALÍA OG ÍSLAND

VACLAV HAVEL
„Vinnum að góðum verkum, ekki bara verkum 

sem við teljum geta náð árangri.“ 

Vaclav Havel var skáld, tékkneskur mannréttindasinni, síðasti forseti Tékkóslóvakíu 
áður en landinu var skipt í tvö ríki og í kjölfarið fyrsti forseti Tékklands. Hann fæddist 
árið 1936 og lést 75 ára að aldri árið 2011. Vaclav var áberandi í friðsamlegum 
mótmælum gegn harðræði kommúnistastjórnar Tékkóslóvakíu á níunda áratug 
síðustu aldar og var ítrekað fangelsaður vegna þess. Amnesty International 
skilgreindi Vaclav sem samviskufanga á sínum tíma og barðist fyrir lausn hans úr 
fangelsi. Samviskufangi er einstaklingur sem er fangelsaður fyrir það eitt að nýta 
mannréttindi sín. Árið 2003 heiðraði Amnesty International Vaclav fyrir störf sín og 
hlaut hann fyrstur nafnbótina sendifulltrúi samviskunnar sem samtökin tilnefna 
árlega. Við megum öll hafa skoðanir, láta þær í ljós, standa vörð um réttindi okkar 
friðsamlega og taka þátt í að stjórna landinu okkar. Þetta vissi Vaclav, sem var 
ötull talsmaður mannréttinda, lýðræðis og frelsis og mikilvæg fyrirmynd komandi 
kynslóða.

TÉKKLAND

MALALA YOUSAFZAI
„Ég segi sögu mína ekki vegna þess að hún sé sérstök 

heldur vegna þess að hún er saga margra stúlkna.“

Malala Yousafzai er frá Pakistan. Þegar hún var 11 ára gömul tóku talíbanar, sem 
eru vopnaður hópur með strangar trúarskoðanir, yfir bæinn hennar og bönnuðu 
stúlkum að ganga í skóla. Þetta var Malala alls ekki ánægð með og mótmælti á 
götum úti. Þegar hún var 15 ára, árið 2012, skaut grímuklæddur maður hana í 
andlitið af því hann vildi að Malala hætti baráttu sinni. Sem betur fer lifði Malala 
af en þurfti að flýja til Bretlands til að fá læknishjálp. Í dag heldur Malala áfram 
að berjast fyrir rétti stúlkna til að ganga í skóla og hefur fengið ýmis verðlaun fyrir 
störf sín, meðal annars friðarverðlaun Nóbels. Það eru ótalmargar stúlkur, og líka 
drengir, í heiminum sem ekki fá að ganga í skóla. En það er réttur allra barna að 
ganga í skóla og mennta sig. Það veit Malala og þess vegna heldur hún áfram 
mannréttindabaráttu sinni.

PAKISTAN

MOHAMAD AL JOUNDE
„Börn eru alltaf sýnd sem fórnarlömb á stríðs- og uppreisnartímum 
en aldrei sem einstaklingar sem hafa vald til að breyta aðstæðum.“

Mohamad Al Jounde er frá Sýrlandi. Þegar hann var tólf ára, árið 2013, neyddist 
fjölskylda hans til að flýja heimalandið vegna stríðs. Þau flúðu til Líbanons þar 
sem Mohamad fékk ekki tækifæri til að ganga í skóla eins og algengt er með 
flóttabörn. En Mohamad dó ekki ráðalaus heldur setti á stofn sinn eigin skóla í 
flóttamannabúðunum fyrir sýrlensk börn sem voru í enn verri aðstæðum en hann. 
Hann þekkti mikilvægi menntunar fyrir börn sem höfðu misst sitt fyrra líf vegna 
stríðsátaka því hann upplifði það sjálfur. Í dag býr Mohamad í Svíþjóð en skólinn í 
Líbanon er enn til staðar fyrir flóttabörn frá Sýrlandi. Frá því skólinn fór af stað hefur 
Mohamad ásamt fjölskyldu og vinum sinnt námi fyrir yfir 7.000 börn á flótta. Það er 
nefnilega réttur allra barna, líka flóttabarna, að ganga í skóla og mennta sig. Það 
veit Mohamad og þess vegna heldur hann áfram baráttu sinni fyrir menntun barna.

SÝRLAND

ELEANOR ROOSEVELT
„Það dugar ekki að tala bara um frið. Það verður að trúa á frið. Og 
það dugar ekki bara að trúa á frið. Það verður að vinna að friði.“

Eleanor Roosevelt fæddist árið 1884 í Bandaríkjunum og lést 78 ára að aldri árið 
1962. Hún var mannréttindafrömuður, sendifulltrúi Bandaríkjanna hjá Sameinuðu 
þjóðunum og forsetafrú. Árið 1946 varð Eleanor fyrsti formaður Mannréttindaráðs 
Sameinuðu þjóðanna og leiddi vinnu við gerð Mannréttindayfirlýsingar Sameinuðu 
þjóðanna af miklum sóma. Á þessum tíma var óalgengt að konur gegndu slíkum 
ábyrgðarstöðum en það hefur verið sagt að aldrei hefði tekist að ganga frá 
mannréttindayfirlýsingunni hefði Eleanor ekki leitt vinnuna. Hún naut virðingar 
fræðafólks og sýndi í öllum sínum störfum að konur gefa karlmönnum ekkert eftir 
sem leiðtogar. Mannréttindi eiga allir, hverjir sem þeir eru og hvernig sem þeir 
eru. Þetta vissi Eleanor, sem helgaði stóran hluta lífs síns því að bæta mannréttindi 
bæði heima og að heiman.

BANDARÍKIN

LIU XIAOBO
„Tjáningarfrelsið er undirstaða mannréttinda, uppspretta 

mennsku og móðir sannleikans. Þegar tjáningarfrelsið 
er kæft er traðkað á mannréttindum, mennskan 
bæld niður og þaggað niður í sannleikanum.“

Liu Xiaobo var kínverskur rithöfundur, mannréttindasinni og handhafi friðarverðlauna 
Nóbels sem hann hlaut fyrir langa og friðsamlega mannréttindabaráttu. Hann 
fæddist árið 1955 og lést 61 árs að aldri árið 2017. Í áratugi barðist Xiaobo sleitulaust 
fyrir mannréttindum og grundvallarfrelsi fólks í Kína þar sem kommúnistaflokkur 
landsins hefur stjórnað með harðri hendi lengi. Ofsóknir gegn fólki fyrir það eitt að 
nýta rétt sinn til tjáningar er sá veruleiki sem fólk býr við þar í landi. Í baráttu sinni var 
Xiaobo ítrekað handtekinn fyrir þátttöku í mótmælum og að nýta tjáningarfrelsi sitt. 
Árið 2009 var hann dæmdur í 11 ára fangelsi fyrir að „grafa undan ríkisvaldinu“ en 
hann sat í stofufangelsi þangað til hann lést. Við megum öll hafa skoðanir, láta þær 
í ljós og standa vörð um réttindi okkar friðsamlega. Þetta vissi Xiaobo, sem lagði 
sig í hættu og fórnaði frelsi sínu með baráttu sinni fyrir grundvallarmannréttindum.

KÍNA

FREYJA HARALDSDÓTTIR
„Ég fann fljótt að ég gat ekki setið með mitt nýja frelsi og horft 
á annað fatlað fólk smættað niður í kassalaga þjónustuúrræði 
sem það hafði ekkert vald á. Ég fór af stað, ásamt öðru fötluðu 

fólki, að berjast fyrir sjálfstæðu lífi okkar á Íslandi.“

Freyja Haraldsdóttir er baráttukona fyrir réttindum fatlaðs fólks. Hún hefur verið 
fötluð allt sitt líf og notar hjólastól. Þegar Freyja var unglingur vildi hún forðast 
aðra fatlaða einstaklinga sem mest af ótta við fordóma og að vera álitin minna 
virði. Þetta var henni erfiður tími en þegar hún var 18 ára, árið 2004, kynntist hún 
fólki með svipaða skerðingu og hún sjálf og fann styrk, stolt og baráttukraft. Þarna 
fann hún að hún ætti sama rétt og möguleika og ófatlaðir einstaklingar á því að lifa 
hefðbundnu lífi. Hún sá annað fatlað fólk lifa sjálfstæðu lífi með persónulegri aðstoð 
sem það gat stýrt sjálft. Hún barðist fyrir því að slík þjónusta yrði í boði á vegum 
ríkisins fyrir fatlað fólk á Íslandi. Þegar hún fékk loks slíka aðstoð sjálf fann hún fyrir 
auknu frelsi og lífsgæðum þar sem hún var ekki bundin við þjónustu á ákveðnum 
tímum. Hún hefur síðan lokið háskólanámi, ferðast víða erlendis og boðið sig fram 
til Alþingis. Enn er víða er pottur brotinn hvað varðar stöðu fatlaðra einstaklinga í 
samfélaginu. Freyja hefur helgað sig því að berjast fyrir sjálfstæðu lífi fatlaðs fólks 
því öll erum við fædd frjáls og jöfn, hver sem við erum og hvernig sem við erum. 
Þetta veit Freyja, sem heldur áfram ötulli baráttu sinni fyrir réttindum fatlaðs fólks.

ÍSLAND

NELSON MANDELA
„Menntun er öflugasta vopnið sem þú getur 

notað til að breyta heiminum.“

Nelson Mandela var frá Suður-Afríku. Hann fæddist árið 1918 og lést 95 ára að 
aldri árið 2013. Hann barðist alla sína tíð gegn kynþáttaaðskilnaðarstefnu og sat 
í fangelsi í 27 ár vegna baráttu sinnar. En hvað er aðskilnaðarstefna? Samkvæmt 
henni hafði svart fólk minni réttindi en hvítt fólk og líf svartra var aðskilið lífi hvítra 
í samfélaginu. Þeir máttu til dæmis ekki búa á sama stað, ganga í sama skóla 
eða vinna með hvítu fólki. Aðskilnaðarstefnan var virk í 42 ár og loks afnumin árið 
1990. Nelson var þá leystur úr haldi og vann með forseta landsins að því að koma 
á lýðræði án kynþáttamisréttis. Hann hlaut friðarverðlaun Nóbels árið 1993 fyrir 
störf sín. Ári síðar var hann fyrsti lýðræðislega kjörni forseti Suður-Afríku og sinnti 
því embætti í fimm ár. Þó er enn að finna mismunun milli hvítra og svartra í landinu. 
Öll erum við fædd frjáls og jöfn. Þetta vissi Nelson, sem var mjög hugrakkur að 
berjast fyrir jöfnum réttindum allra í Suður-Afríku.

SUÐUR-AFRÍKA

LOUJAIN AL_HATHLOUL
„Ég reyni að tala fyrir réttindum [kvenna]. Sumar þeirra 

trúa því ekki að þær hafi rétt á að njóta réttinda. Þær 
hafna því og neita. Ég trúi því að þær séu fangar gamalla 

hefða og hugsunar, eða í raun hræðist frelsi.“

Loujain al_Hathloul er baráttukona frá Sádi-Arabíu sem hefur verið áberandi í 
mannréttindabaráttunni þar í landi. Hún talar hispurslaust um bágborna stöðu 
kvenna sem ráða ekki yfir lífi sínu og þurfa að lúta forsjá karlmanns. Loujain er vel 
þekkt fyrir baráttu sína gegn akstursbanni kvenna en konum var lengi bannað að 
keyra bíl í Sádi-Arabíu. Loujain birti myndband af sér að keyra á samfélagsmiðlum 
árið 2013. Hún var ein þeirra kvenna sem hófu þessa herferð gegn akstursbanninu 
í landinu þar sem tugir kvenna birtu myndbönd af sér keyra. Loujain, ásamt 
öðrum baráttukonum, var handtekin árið 2018 fyrir baráttu sína um sama leyti 
og akstursbanninu var aflétt. Það var þó ekki í fyrsta sinn sem hún var handtekin. 
Loujain sat enn í fangelsi árið 2020. Konur eru jafnar karlmönnum og eiga að 
njóta sömu réttinda óháð kyni. Þetta veit Loujain, sem lagði sig í hættu og fórnaði 
frelsi sínu með baráttu sinni fyrir kvenréttindum í Sádi-Arabíu.

SÁDI-ARABÍA

VERKEFNI 1 
Í verkefninu kynnast þátttakendur baráttufólki fyrir 
mannréttindum og þeirra baráttu fyrir réttlæti, jafnrétti, frelsi 
og vernd.

MARKMIÐ

1.	 Að kynnast orðinu réttindi og hvað felst í því.

2.	 Að kynnast baráttufólki fyrir mannréttindum og geta greint 
tengsl þess við mannréttindi.

3.	 Að læra að skynja mun á ólíkum aðstæðum einstaklinga, 
jafnrétti, forréttindum og mismunun (Aðalnámskrá grunnskóla 
2011: Almennur hluti/2011).

4.	 Að fá þjálfun í að meta frásagnir um margvísleg lífsskilyrði 
fólks, þróun menningar og samfélags (Aðalnámskrá 
grunnskóla 2011: Almennur hluti/2011).

5.	 Að efla gagnrýna hugsun, ígrunda grunngildi samfélagsins 
og veita þátttakendum tækifæri til að skapa sjálfbært og 
samábyrgt samfélag (Aðalnámskrá grunnskóla 2011: 
Almennur hluti/2011).

6.	 Að leggja grundvöll að því að börn verði sjálfstæðir, virkir 
og ábyrgir þátttakendur í lýðræðisþjóðfélagi sem er í örri 
og sífelldri þróun (Aðalnámskrá leikskóla 2011: Almennur 
hluti/2011).

LENGD
60–80 mínútur

ALDUR
8–12 ára 

ÞAÐ SEM ÞARF AÐ NOTA
	J Litir og litabók, pappírsörk 

	J Heimskort og myndir af landsfánum eða tölva og 
aðgangur að internetinu

	J Mannréttindayfirlýsing Sameinuðu þjóðanna (sjá bls. 
42)

SKREF 1 – ÆFING:
	J Hægt er að laga verkefnið að aldri þátttakenda eftir 

þörfum.

	J Þegar mynd til að lita hefur verið valin kynnir foreldri/
forráðamaður/leiðbeinandi baráttumanneskjuna. 
Hægt er að ræða saman áður en eða á meðan litað 
er. Ræðið saman um eftirfarandi:

1.	 Hver er manneskjan? Þekkirðu hana? 

2.	 Hvaðan er hún? 

3.	 Hver er hennar saga? 

4.	 Hvað finnst þér um söguna? Er hún glaðleg eða 
sorgleg? Af hverju?

	J Næst velta þátttakendur fyrir sér hugtakinu 
mannréttindi og merkingu þess (sjá bls. 5). Hér þarf 
að útskýra hugtakið vel fyrir yngri þátttakendum. 

	J Þá er útbúinn listi yfir það sem þátttakendur telja 
vera mannréttindi. Gott er að hvetja til þess að hugsa 
ekki einungis um réttindi úr þeirra eigin lífi heldur 
einnig réttindi sem baráttufólkið í litabókinni þarf að 
berjast fyrir í sínu landi.

	J Hægt er að gera listann í formi mynda eða orða eftir 
þroska og aldri þátttakenda.

	J Þegar listinn er tilbúinn er hann ræddur og skoðað 
hvort eitthvað sé sameiginlegt með listanum og 
þeim málum sem baráttufólkið í litabókinni hefur 
barist fyrir. Ágætt er að skoða hvern og einn sem 
þátttakendur hafa litað og velta fyrir sér eftirfarandi:

1.	 Fyrir hverju er baráttumanneskjan að berjast? Af 
hverju?

2.	 Er manneskjan að berjast fyrir mannréttindum?

3.	 Hvað finnst þér um baráttuna? 

4.	 Veistu hvort einhverjir þurfi að berjast fyrir þessu 
málefni á Íslandi?

	J Áður en fáninn er litaður er skoðað í sameiningu 
hvernig hann er á litinn og réttir litir valdir.

	J Þegar bæði mynd og fáni hafa verið lituð er tilvalið að 
skoða land baráttumanneskjunnar á heimskorti og 
velta fyrir sér eftirfarandi spurningum:

1.	 Þekkirðu landið?

2.	 Er landið stórt eða lítið?

3.	 Búa margir þar?

4.	 Veistu eitthvað um landið?

5.	 Er það langt í burtu frá Íslandi? 

6.	 Hvað gæti verið forvitnilegt að vita um landið?

7.	 Í hvaða heimsálfu er landið?

8.	 Hvernig er veðurfarið í landinu?

SKREF 2 – ÍGRUNDUN:
	J Ígrundun er mikilvægur hluti alls lærdóms og er 

markmiðið að velta fyrir sér því sem farið hefur verið 
yfir, skoða upplifun þátttakenda og, fyrir foreldri/
forráðamann/leiðbeinanda, meta hvaða lærdómur 
hefur átt sér stað.

	J Í takt við aldur og þroska þátttakenda er bæði gaman 
og gagnlegt að ræða í lokin eftirfarandi spurningar og 
jafnvel aðeins um mannréttindi (sjá bls. 5) ef við á:

1.	 Hvað lærðir þú í þessari æfingu?

2.	 Hvað kom þér mest á óvart?

3.	 Hvað fannst þér áhugaverðast?

4.	 Hver ákveður hvað eru mannréttindi og hvað ekki? 

	J Einnig gæti verið gaman að finna ljósmynd af 
baráttumanneskjunni og sjá hana í sínu eigin 
umhverfi. 

VERKEFNI 2 
Í verkefninu kynnast þátttakendur baráttufólki 
fyrir mannréttindum, baráttumálum þess og 
Mannréttindayfirlýsingu Sameinuðu þjóðanna auk þess sem 
þeim gefst kostur á að kanna sín eigin hugðarmál á sviði 
mannréttinda.

MARKMIÐ:

1.	 Að kynnast baráttufólki fyrir mannréttindum, baráttumálum 
þess og Mannréttindayfirlýsingu Sameinuðu þjóðanna.

2.	 Að læra að skynja mun á ólíkum aðstæðum einstaklinga, jafn-
rétti, forréttindum og mismunun (Aðalnámskrá grunnskóla 
2011: Almennur hluti/2011).

3.	 Að leggja grundvöll að því að börn verði sjálfstæðir, virkir 
og ábyrgir þátttakendur í lýðræðisþjóðfélagi sem er í örri og 
sífelldri þróun (Aðalnámskrá grunnskóla 2011: Almennur 
hluti/2011).

4.	 Að efla gagnrýna hugsun, ígrunda grunngildi samfélagsins og 
veita þátttakendum tækifæri til að skapa sjálfbært og sam
ábyrgt samfélag (Aðalnámskrá grunnskóla 2011: Almennur 
hluti/2011).

LENGD
40–80 mínútur. Einnig er hægt að dreifa verkefninu yfir 
nokkrar kennslustundir.

ALDUR
10+ 

ÞAÐ SEM ÞARF AÐ NOTA
	J Litir og litabók

	J Heimskort og myndir af landsfánum eða tölva og 
aðgangur að internetinu

SKREF 1 – ÆFING:
	J Hægt er að laga verkefnið að aldri þátttakenda eftir 

þörfum.

	J Ef þátttakendur hafa nú þegar unnið verkefni 1 er 
hægt að fara beint í skref 2.

	J Þegar mynd til að lita hefur verið valin lesa foreldri/
forráðamaður/leiðbeinandi og þátttakendur saman 
textann um baráttumanneskjuna. Hægt er að ræða 
saman um manneskjuna áður en eða á meðan litað 
er. Ræðið eftirfarandi:

1.	 Hver er manneskjan? Þekkirðu hana? 

2.	 Hver er hennar saga? 

3.	 Hvað finnst þér um söguna? Kom hún á óvart?

4.	 Vissir þú að fólk í útlöndum hefði þurft/þurfi að berjast 
fyrir svona málum?

	J Næst velta þátttakendur fyrir sér hugtakinu mann-
réttindi og merkingu þess (sjá bls. 5). Hér þarf að 
útskýra hugtakið vel fyrir yngri þátttakendum. 

	J Þátttakendur útbúa svo lista yfir það sem þeir telja 
vera mannréttindi. Gott er að hvetja til þess að hugsa 
ekki einungis um réttindi úr þeirra eigin lífi heldur 
einnig réttindi sem baráttufólkið í litabókinni þarf að 
berjast fyrir í sínu landi.

	J Þegar listinn er tilbúinn er hann ræddur og borinn 
saman við Mannréttindayfirlýsingu Sameinuðu 
þjóðanna (sjá bls. 42) Ef listi þátttakenda inniheldur 
atriði sem ekki eru í yfirlýsingunni þurfa þeir að rök-
styðja af hverju atriðið ætti að vera með á listanum. 

	J Samanburður við mannréttindayfirlýsinguna gæti 
reynst of erfitt viðfangsefni fyrir yngri nemendur. 
Foreldri/forráðamaður/leiðbeinandi gæti því einfaldað 
hana eða sleppt því að nota hana. Í staðinn væri þá 
hvert atriði á listanum rætt og þátttakendur beðnir 
um að rökstyðja af hverju atriðið á heima á listanum.

SKREF 2 – ÆFING:
	J Foreldri/forráðamaður/leiðbeinandi og þátttakendur 

ræða saman um mannréttindi í nærsamfélaginu 
og velta fyrir sér hvaða baráttumál brennur á þátt-
takendum: t.d. fátækt, heilbrigði, hinsegin mál, 
menntun eða umhverfismál.

	J Næst teikna þátttakendur baráttumynd af sér og 
velta fyrir sér hvernig hægt er að sýna sögu sína og 
baráttumál í gegnum mynd. Tilvalið er að notast við 
aðrar myndir í litabókinni til að fá hugmyndir.

	J Að lokum kynna þátttakendur sína mynd og sín 
baráttumál fyrir öðrum þátttakendum, fjölskyldu og/
eða vinum.

SKREF 3 – ÍGRUNDUN:
	J Ígrundun er mikilvægur hluti alls lærdóms og er 

markmiðið að velta fyrir sér því sem farið hefur verið 
yfir, skoða upplifun þátttakenda og, fyrir foreldri/for-
ráðamann/leiðbeinanda, meta hvaða lærdómur hefur 
átt sér stað.

	J Í takt við aldur og þroska þátttakenda er bæði gaman 
og gagnlegt að ræða í lokin eftirfarandi spurningar:

1.	 Hvað lærðir þú í þessari æfingu?

2.	 Hvað lærðir þú um mannréttindi í þessari æfingu?

3.	 Geta allir barist fyrir mannréttindum?

4.	 Langar þig að berjast meira fyrir mannréttindum í fram-
tíðinni? Hvernig?

Mannréttindayfi rlýsing Sameinuðu þjóðanna

Einfölduð útgáfa Mannréttindayfirlýsingar Sameinuðu þjóðanna er fengin úr bókinni 
Við erum öll frjáls sem gefin var út af Forlaginu í samvinnu við Íslandsdeild Amnesty International.

 Grein 1  Við erum öll fædd frjáls og jöfn. Við eigum okkar 
eigin hugsanir og hugmyndir. Fólk á að koma 
eins fram við alla menn.

 Grein 2  Þessi réttindi eiga allir, hverjir sem þeir eru og 
hvernig sem þeir eru.

 Grein 3  Við eigum öll rétt til lífs og til að búa við frið og 
öryggi.

 Grein 4  Enginn má gera okkur að þrælum sínum. Við 
megum ekki gera neinn að okkar þræl.

 Grein 5  Enginn hefur rétt til að meiða okkur eða til að 
pynda okkur.

 Grein 6  Við eigum öll rétt á því að lög og regla verndi 
okkur.

 Grein 7  Allir eru jafnir fyrir lögum og eiga rétt á 
sanngjarnri meðferð.

 Grein 8  Við getum öll leitað til dómstóla ef við verðum 
fyrir óréttlæti.

 Grein 9  Ekki má setja okkur í fangelsi eftir geðþótta eða 
reka okkur úr okkar eigin landi.

 Grein 10  Ef við erum sökuð um glæp verður að halda 
opinber réttarhöld. Þeir sem dæma okkur mega 
ekki láta aðra segja sér fyrir verkum.

 Grein 11  Enginn telst sekur um glæp fyrr en búið er að 
sanna það fyrir dómstóli. Ef við erum sökuð um 
að gera eitthvað rangt eigum við rétt til að sýna 
fram á sakleysi okkar.

 Grein 12  Enginn má spilla mannorði okkar. Enginn má 
eftir geðþótta koma óboðinn inn á heimili okkar, 
opna bréfin okkar eða trufla fjölskyldu okkar.

 Grein 13  Við megum öll ferðast frjáls í okkar eigin landi og 
til útlanda.

 Grein 14  Ef við óttumst að farið verði illa með okkur í 
heimalandi okkar megum við leita hjálpar í öðru 
landi þar sem við erum örugg.

 Grein 15  Við eigum öll rétt á því að tilheyra landi.

 Grein 16  Allir fullorðnir mega gifta sig og eignast 
fjölskyldu. Karlar og konur hafa sömu réttindi 
þegar þau giftast og ef þau skilja.

 Grein 17  Allir mega eiga hluti, einir eða með öðrum. 
Enginn má eftir geðþótta taka frá okkur það sem 
við eigum.

 Grein 18  Við megum öll trúa á það sem við viljum. Við 
ráðum hvort við játum einhverja trú og við 
megum skipta um trú.

 Grein 19  Við megum öll hafa skoðanir og láta þær í ljós. 
Við höfum rétt til þess að hugsa það sem við 
viljum og segja öðrum frá hugsunum okkar og 
skoðunum.

 Grein 20  Við eigum rétt á að hitta vini okkar og vinna 
saman í friði að því að standa vörð um réttindi 
okkar. Enginn getur neytt okkur til að vera í félagi 
ef við viljum það ekki.

 Grein 21  Við megum öll taka þátt í að stjórna landinu 
okkar. Allir fullorðnir mega kjósa þá sem þeir 
vilja í kosningum.

 Grein 22  Við eigum öll rétt á heimili, nógum peningum til 
að lifa fyrir og læknishjálp ef við erum veik. Listir, 
menning og íþróttir eru fyrir alla.

 Grein 23  Allir fullorðnir eiga rétt á vinnu og sanngjörnum 
launum. Allir mega vera í stéttarfélagi.

 Grein 24  Við eigum öll rétt á að hvíla okkur og til að taka 
okkur frí.

 Grein 25  Við eigum öll rétt á að lifa góðu lífi. Mæður og 
börn, aldraðir, atvinnulausir og fatlaðir eiga að 
njóta sérstakrar verndar.

 Grein 26  Við eigum öll rétt á menntun og öll börn eiga að 
stunda ókeypis grunnskólanám. Við eigum öll rétt 
á að stunda frekara nám og nýta hæfileika okkar 
til fullnustu. Foreldrar okkar ráða mestu um hvað 
við lærum og hvernig við gerum það. Við eigum 
öll að læra um Sameinuðu þjóðirnar, friðsamleg 
samskipti fólks og virðingu fyrir mannréttindum.

 Grein 27  Við ráðum hvernig lífi við lifum. Allir eiga rétt á 
að njóta þeirra gæða sem vísindi og menntun 
geta veitt okkur.

 Grein 28  Við eigum öll að búa við öryggi og aðstæður þar 
sem mannréttindi okkar eru virt.

 Grein 29  Við höfum skyldur gagnvart öðru fólki og eigum 
að standa vörð um réttindi þess og frelsi.

 Grein 30  Enginn má taka þessi réttindi frá okkur.

